
LEA ARTIBAIKO MANKOMUNITATEKO UDALERRIETAKO 

LARANJA KOLORETAKO EDUKIONTZIETAN JASOTZEN DEN 

ETXEKO OLIO ERABILIA BILDU, GARRAIATU, BIRZIKLATU 

ETA BALIOZTATZEKO ZERBITZURAKO BALDINTZA 

TEKNIKOEN PLEGUA. 

 

1. ZERBITZUAREN XEDEA. 

Lea Artibai Mankomunitatea osatzen duten zazpi udalerrietako (Berriatua, Etxebarria, 

Ispaster, Lekeitio, Markina-Xemein, Ondarroa eta Ziortza-Bolibar) biztanleek, 

edukiontzietan sartzen duten etxeko landare olio erabilia bildu, garraiatu, birziklatu eta 

balioztatzeko zerbitzua ematea da xedea. 

 

2. ZERBITZUAREN IRISMENA. 

Kontratatu beharreko zerbitzua ematean, nahitaez bete behar diren zeregin zehatzak eta 

jarraian zerrendatuko diren administrazio eta lege eskakizunak: 

 

A)  Esleipendunak bide publikoan jarri beharko ditu etxeko landare-olio erabilia 

biltzeko edukiontziak. Besteak beste, udalerri bakoitzean kokatu beharreko 

edukiontzi kopurua hurrengoa izango da: 

• Berriatua  1 

• Etxebarria  1 

• Ispaster   1 

• Lekeitio  4 

• Markina-Xemein 3 

• Ondarroa  5 

• Ziortza Bolibar 1 

16 edukiontzi 

- Mankomunitateak eskatzen badu, enpresak desgaituentzat edukiontzi 

egokituak jarri beharko ditu. 

- Erabiltzaileek, laranja koloreko edukiontzietara, edonolako ontzi itxietan 

pilatutako olioa bota ahalko dute. 

-  Esleipendun enpresa arduratuko da, edukiontziak garbitu eta mantentze-lan 

guztiak egiteaz. 

 

B) Frijituak egiteko olioaren hondakinak bildu beharko ditu. 

 

C) Bildutako hondakinak lantegi baimendura eraman beharko ditu. 

 
 

D) Bildutako eta garraiatutako hondakinak birziklatu beharko ditu, eta justifikatu 

egingo du, horretarako eskumena duten erakundeek emandako ziurtagiri 

baliodunen bidez. Era berean, kasuan kasu, edukiontzi barruan utzitako ontziak 

edo beste hondakin mota batzuk , modu egokian kudeatu, birziklatu eta/edo 

desagerraraziko ditu. Kontzeptu horrek ez dio inolako kosturik sortuko 

Mankomunitateari.  

 

-Edukiontzietan sartutako etxeko olio erabilia esleipendunarena izango da. Olioa 

edukiontzian sartzean, zein olioa bildu, garraiatu, biltegiratu, aldez aurretik 

egokitu eta balioztatzean sor daitezkeen betebehar eta erantzukizun guztiak 

kontratistari egokituko zaizkio. 

 

E) Zerbitzua modu egokian emateko, antolakuntza teknikoa eta ekonomikoa izan 

behar dute, baita hori aurrera eramateko behar beste langile ere. 

 

F) Esleipenduna, Euskal Autonomia Erkidegoko SANDACH tratamendurako 

baimendutako enpresa izan behar da (3. Kategoriako SANDACH) edo; bestela, 

etxeko landare-olio erabilia batzeko, garraiatzeko eta balioa emateko kudeatzaile 

baimendua izan beharko du. 

G) Bildutako olioa, tratatu ondoren, biodiesela ekoizteko erabiliko da. Horrela ez 

bada, indarrean dagoen araudia bete beharko du, eta aurretiaz Mankomunitateak 

onartua izan beharko du. 

 

H) Esleipendunak, plegu honetan eta eskaintzan jasotako eta Mankomunitateak 

onartutako  baldintzetan beteko du zerbitzua zuzenean, azpikontratatu edo 

lagatzeko aukerarik gabe. 

 
 

I) Esleipendunak ordezkari bat izendatu beharko du, eta hark bideratuko ditu 

esleipendunaren eta Mankomunitatearen arteko harremanak. 

 

J) Eskaintzan adierazitako giza baliabideen eta baliabide materialen bidez, eman 

beharko du zerbitzua. 

 
 

K) Esleipendunak zerbitzua emateko beharrezko aseguruak izan behar ditu: 

erantzukizun zibilekoa (aurrerantzean EZ), erabilitako olioa birziklatzeko 

jardueraren EZ, plantako jardueraren ingurumen-arloko EZ, hondakinak 

ibilgailuan garraiatzeko ingurumen-arloko EZ, edukiontzien EZ, edukiontzien 

ingurumen-arloko EZ eta edukiontzien kalte propioak. 

 

L) Mankomunitateak eskatzen dion aldiro, ziurtatu eta justifikatu egin beharko du 

zerga- eta lan-alorretako (lan-segurtasuna, gizarte-segurantza) betebeharrak eta 

bestelakoak betetzen dituela. Horretarako, esleipendunari eskatu ahal zaizkion 

agiriak edota egiaztagiriak eman beharko ditu. 

 
 

M) Hondakinak biltzean edota garraiatzean eror daitezkeen olio-hondarrak bildu eta 

lagatako arrastoak garbitu beharko dira. 

N) Agiri honetako 14. puntuan zehaztutako txostenak Mankomunitateari ematea. 

Bai eta, erakunde honek zerbitzuaren bilakaerari eta garapenari buruz eskatzen 

dituen beste edozein txosten ere. 

 

O) Olioa biltzeko zerbitzuak sortzen dituen gastuak (adibidez, langile-gastuak, 

erregaiarenak, ibilgailuen konponketarenak eta abar) esleipendunari dagozkio. 

 

3. EDUKIONTZIEN EZAUGARRIAK. 

➢ Kontratuaren iraupenean zehar erabiliko diren edukiontzi guztiak, 

esleipendunaren kontura izango dira eta, hau da,  bere jabetzakoak izango 

dira 

➢ Edukiontziek honako zehaztapen tekniko hauek izan beharko dituzte: 

o Erabiltzaileak etxean aurretik ontzi batean, ahal dela plastikozkoa, 

sartutako etxeko olio erabilia uzteko diseinatuta egongo da 

o Edukiontziak, gutxienez, zulo bat izan beharko du ontziak sartu ahal 

izateko. Zuloak iristeko errazak eta erabiltzeko erosoak izango dira. 

Gainera, gerta daitezkeen kolpeak edo harrapatzeak saihesteko 

modukoa izan beharko du. 

o Estalkia ixtean egin daitekeen zarata ekiditeko, ahoak perimetroan, 

ukipen-lekuan, sendo atxikitako goma izango du. 

 

➢ Edukiontziak bi elementu izango ditu: kanpoaldeko karkasa eta botiletan 

sartutako oliorako barrualdeko upel hermetikoa, eta biak izango dira 

metalezkoak. Elementu biek izango dituzte babes-gomak erabiltzaileen eta 

bilketa egiten duten langileen irismen-lekuan dauden ertz guztietan. 

o Edukiontziaren kanpoko karkasak diseinu egokia izan beharko du 

egintza bandalikoak direla-eta inork ez dezan irauli, mugitu edo 

kaltetu. 

o Edukiontzia, korrosioari aurre egiten dioten piezek osatuko dute, 

kalteren bat izan dezaketen elementuak errazago mantendu, konpondu 

edo aldatzeko. 

➢ Edukiontzian sartutako ontziak apurtzen baldin badira, horien 

hermetikotasuna ahalbidetzen duen diseinua izango dute edukiontziek. 

Hortaz, ontziak ezin izango dira upeletik kanpo jausi, eta olioa ez da inola ere 

edukiontzitik kanpo isuriko. 

➢ Edukiontziak kanpoko erakunde independente batek emandako ziurtagiria 

izango du. Horren bidez egiaztatuko da Europako arautegia (CE ziurtagiria) 

eta makina zein ekipoen segurtasuna betetzen dela. 

➢ Olioa biltzeko barrualdeko upelak edukiera nahikoa izango du botatako olio 

guztia jasotzeko, gutxienez 500 litro jasotzeko beste izango du. Gainera, 

behin edukiontzia beteta dagoenean, upelaren zama jasateko gai izan behar 

du. 

➢ Upelaren diseinuak, zein kokapenak, ez du biderik emango olioz betetako 

ontziak upeletik kanpo jausteko. 

➢ Segurtasun arrazoiengatik, behin-behineko bandalismo-ekintzen aurrean, 

upelak gurpilik ez badu, bilketaz arduratzen den langileak transpalet bat edo 

antzeko tresna bat erabiliko du lurzorutik altxatzeko, edukiontzitik ateratzeko 

eta bilketa-ibilgailura garraiatzeko. Upelak gurpilak baditu, ordea, 

edukiontziak sistema bat izango du, kanpoko atea irekita ere barruko upela, 

bere kabuz, ez ateratzeko. 

➢ Garabi baten bidez igotzeko eta manipulatzeko diseinua izan behar du upelak. 

➢ Atea sendoa izango da eta ekintza bandalikoen kontrako segurtasun-sistema 

izango du, baimendutako langileak ez direnak sartzea ekiditeko. 

➢ Edukiontziek bi itsasgarri izango dituzte, eta 100x70cm-ko neurria izango 

dute gutxi-gorabehera. Horietako bat edukiontziaren aurrealdean egongo da, 

eta bestea atzealdean. Itsasgarri horietan, Lea Artibai Mankomunitateko 

logotipoa eta sartu beharreko hondakin motaren inguruan Mankomunitateak 

zehaztutako informazioa agertuko da. 

➢ Edukiontzi guztiek identifikazio-zenbaki korrelatiboa izan behar dute. 

Zenbakiaren altuera 10 cm-koa izango da. 

➢ Edozein modutan ere, eskainitako edukiontziaren diseinuari eta neurriei 

buruzko planoa edota bestelako informazio tekniko eta grafikoa aurkeztu 

beharko du lizitatzaileak. 

4. EDUKIONTZIEN KOKAPENA. 

Gutxienez, 16 edukiontzi instalatuko dira honako kokapen hauetan: 

A. BERRIATUA: 

• Zeharbide, 5. 

B. ETXEBARRIA: 

• Altzibar auzoa, 1. 

C. ISPASTER: 

• Elexalde. 17B. Eliza atzean. 

D. LEKEITIO: 

• San Inazio, 2. 

• Paskual Abaroa , 32, Yurrita. 

• Piedade, 1. Beitia. 

• Paskual Abaroa, 1- Usotegi. 

E. MARKINA-XEMEIN: 

• Xemein etorbidea, 11. 

• Iderraga, 6. 

• Aldaola, 1-Rotonda 

F. ONDARROA: 

• Ibaiondo parkea-kaminazpi plaza. 

• Agustin Zubikarai enparantza. 

• Txori erreka 2. Bus. 

• San Inazio, 40 

• San Inazio, 17, Ortiz. 

G. ZIORTZA-BOLIBAR: 

• Frontoi atzea. 

 

Kontratua indarrean dagoen bitartean, kokapenok alda daitezke, Mankomunitateko 

teknikarien oharrei jarraituta. Horrez gain, atzematen diren behin-behineko beharretan 

oinarrituta, edukiontzien kopurua handitu daiteke, esleipendunak eskainitako aleko 

prezioen arabera edota ale berriak kontratuari hobekuntza moduan planteatuta. 

5. HONDAKINAK BILTZEKO MAIZTASUNA: 

Aldez aurretik ez da ezarri husteko gutxieneko maiztasuna; baina, lizitatzaileak 

maiztasun-proposamena egin beharko du, eta esleipendunak nahitaez bete beharko du. 

Edonola ere, edukiontziak betetzen diren abiaduraren arabera, husteko maiztasuna 

aldatu beharko du kontratistak. Horrela, beharrezkoa balitz, maiztasuna handi daiteke, 

Mankomunitateak emandako jarraibideei jarraikiz, edukiontzian olioa sartu ahal izateko 

prest egon dadin. Horrez gain, inoiz edukiontzia beteta dagoelako ez badu lekurik 

gehiago sartzeko, Mankomunitateak hala eskatuta, ezohiko huste bereziak eta puntualak 

egingo dira arazoak konpontzeko. 

 

Segurtasun-arrazoiengatik, husteko maiztasunak bermatu behar du edukiontzian 

sartutako materialak ezin duela edukieraren % 67 gainditu. Mankomunitateko  zerbitzu 

teknikoek atzematen badute edukiontzian gutxienez libre egon behar den % 33ri eusteko 

huste-maiztasuna nahikoa ez dela, Mankomunitateak hala eskatuta, kontratistak ezohiko 

husteak egin beharko ditu, libre egon behar duen hutsunea bermatzeko. Kontratugileak 

aparteko bilketak egin beharko ditu edukiontziak husteko, eskatutako erabilgarritasuna 

bermatu arte, edo, bestela, Mankomunitatearekin bat etorriz, edukiontzi gehiago ezarri 

beharko ditu inguruan. Eta horrek ez du esleipenaren prezioan inolako igoerarik 

eragingo. 

Inoiz, biztanleek kanpoan lagako balute olioz betetako ontzirik, esleipenduna behartuta 

dago berauek jasotzera eta edukiontzi barruan dagoen olioaren kudeaketa berdina 

ematera. 

Beti ere, bilketa berezi honek Mankomunitateari ez dio gainkosturik suposatuko. 

 

6. EDUKIONTZIAK HUSTEKO EGUTEGIA ETA ORDUTEGIA. 

Lizitatzaileek Mankomunitatea osatzen duten udalerrietako ezaugarri zehatzetara 

moldatutako huste-egutegi eta -ordutegia proposatuko dute eskaintzetan. Hala ere, 

eskaintza horrek ez dio Mankomunitateari proposamena aldatzeko duen eskubideari 

eragingo, ez eta esleipendunak aldaketa horiek onartzeko beharrari ere. Nolanahi ere, 

horiek guztiak indarrean dauden legeei jarraikiz ezarri beharko dira. 

Horretarako, honako hauek hartu beharko dira kontuan: udalerriaren tamaina, etxeko 

olio erabiliaren inguruko sortze- eta metatze-balioespenak, eta zerbitzuak berak ez 

dezala itxuraldaketarik sortu. 

 

 

 

7. BILKETA LANAK GAUZATZEA 

Esleipendunak kontu handiz eman beharko du zerbitzua, espaloiak eta galtzadak ez 

zikintzeko. 

Bilketaz arduratuko den langileak berehala garbituko ditu olioa biltzean eta garraiatzean 

halabeharrez isuritako olio-arrastoak. Horretarako, produktu eta lanabes egokiak 

erabiliko ditu. 

Kontratista arduratuko da botilan sartutako olioarekin batera edo olioa biltzeko 

edukiontziaren inguruan ager litezkeen hondakin desegokiak (errefusa/rechazo) jaso eta 

gaika kudeatzeaz. Kasu horietan, jaso ostean, Mankomunitateari jakinaraziko dio, 

halakorik berriro ez gertatzeko beharrezko neurriak har ditzan. 

Olioa uzteko ontziak berrerabilgarriak ez badira, esleipendunak bermatu egin beharko 

du ontzi guztiak, diren motakoak direla, modu egokian tratatuko direla, dagokion 

birziklatzaileari eramanda. 

 

8. EDUKIONTZIAK LEKUALDATZEA, BIRKOKATZEA ETA ANTZEKO 

BESTE LAN BATZUK EGITEA. 

Kontratista honako lan hauek egiteaz arduratuko da nahitaez: 

a) Jarritako olio-edukiontziak birkokatu edo kentzea, eta ondoren berriro jartzea, 

justifikatutako edozein arrazoirengatik. Horien artean, hauexek aipa daitezke: 

zerbitzuaren beharrak, inguruneko obrak, asfaltatze-lanak, ibilgailuen joan-

etorrien aldaketak, ibilgailuetarako edo oinezkoentzako arrisku-egoerak, gizarte-

, kultura- edo kirol-ekitaldiak, ekintza bortitz edo bandalikoen aurreikuspena, 

etab. 

b) Mankomunitateak agindutako beste lan batzuk. Zerbitzuaren inguruan 

Mankomunitateak emandako aginduei jarraitu beharko die kontratistak, 

erakundeak zehaztutako epean. 

9. EDUKIONTZIETARA BOTATAKO OLIOAREN JABETZA 

Esleipendunak jarritako edukiontzietan botatako etxeko olio erabili guztia, 

esleipendunaren jabetzakoa izango da, eta berak garraiatuko du hondakinei balioa 

emateko edo kudeatzeko gune baimendu batera. 

Kontratistaren kontura izango dira olioa edukiontzietara botatzeko, biltzeko, 

garraiatzeko, biltegiratzeko, aurretiazko egokitzapen-lanak egiteko eta olioari balioa 

emateko prozesuan sortzen diren betebehar eta erantzukizun guztiak. 

 

10. ZERBITZUAREN ANTOLAMENDUA. 

Lizitatzaileek Memoria Teknikoan antolaketa-egitasmoa, baliabideak eta langileak 

adieraziko dituzte modu zehatzean, honako alor hauek garatuta, gutxienez: 

a) Ibilgailu eta langileei dagokienez, bilketa-ekipoen deskribapen zehatza. 

b) Olioa bildu eta garraiatzeko lanak egitean ustekabean eror daitekeen oliorako 

aurreikusitako jarduketa-sistemaren deskribapena. 

c) Behar bezala justifikatutako bilketa-ibilbidea eta hustu beharreko edukiontziak. 

d) Bilketa-egutegia eta -ordutegia. 

e) Kontratistaren instalazio finkoetan eskuragarri dauden erreserbarako ibilgailuak 

eta matxuretarako edo aurreikusitako geldialdietarako jarduketa-plana. 

f) Edukiontziak garraiatzeko eta birkokatzeko zein antzeko lanetarako ekipoaren 

deskribapena, eta ekipo horren erabilgarritasuna. 

g) Zerbitzuaren deskribapena hobetzeko behar beste datu. 

 

Era berean, Memoria Teknikoan baimendutako kudeatzailearen berri emango da. 

Horri olioa emango zaio, berak baliozta dezan. Hartara, aurkeztu egingo da 

balioztatzaile horrek emandako agiria, hondakinak onartzen dituela dioena. 

Esleipendunak, sei hilean behin, kudeatzaile baimendunaren hartze-agiria aurkeztu 

beharko dio Mankomunitateari. Horrez gain, urtero aurkeztu beharko dio indarreko 

araudiak une bakoitzean eskatzen dituen baimenak indarrean dituela egiaztatzen duen 

agiria. 

Memoria horretan, goian aipatutako informazioaz gain hurrengo zehaztu beharko da: 

h) JASANGARRIAK DIREN ASPEKTUAK 

✓ Energia alternatibo edo garbien edo oso gutxi kutsatzen duten erregaien 

erabilera.  

✓ Kontratuaren exekuzioan ingurugiroko praktika egokiak burutzea. 

✓ Substantzia toxiko edo ingurugiroan eragin negatiboa dutenen gutxitzea: 

PVC, formaldehidoak, metal pisutsuak, egur tropikalak,… 

✓ Ibilgailu eraginkorren erabilera 

✓ Langileentzako ingurugiro formakuntza.  

✓ Ingurugiroaren egiaztagiria (ekoetiketak) dituzten produktuen erabilera 

✓ Birziklatutako material, ontzi eta produktuen erabilera 

 

11. EDUKIONTZIAK GARBITZEA ETA MANTENTZE LANAK EGITEA. 

Edukiontzi guztien higiene- eta osasun-egoera egokia zein itxura estetiko ona bermatze 

aldera, kontratistak sakon garbitu eta desinfektatu egin beharko ditu Mankomunitatea 

osatzen duten udalerrietan jarritako olio-edukiontzi guztiak. 

Edukiontzien kanpoaldea, gutxienez, hiru hilean behin garbituko dira (urtean lau 

aldiz). 

Gutxieneko maiztasun hori alde batera utzita, Mankomunitateak eskatuta, kontratistak, 

garbiketa biren artean, zikin dauden edukiontziak garbitu beharko ditu. Horrek ez du 

esleipen prezioa handituko. 

Edukiontzia garbitzean, horri erantsitako edozein elementu (kartelak, zinta itsaskorrak, 

eranskailuak, etab.) eskuz kendu beharko dira. 

Erabili beharreko detergentea fabrikatzaileak gomendatu bezala dosifikatu beharko da. 

Gainera, biodegradagarria izango da, gutxienez % 90ean, eta apar gutxi sortu behar du. 

Bestetik, edukiontziaren inguruan (galtzadan, espaloian...) egon daitezkeen olio-orbanak 

garbitu beharko dira. 

Edukiontzien kanpoaldea eskuz garbitzeko, ur bero edo hotzeko furgoi hidrogarbitzailea 

edo atoian eraman daitekeen presio handiko ekipoa ekarriko da. Gailu horrek garbiketa 

eraginkorra egiteko elementu guztiak izan beharko ditu. 

Etxebizitza asko dauden inguruetan jarritako edukiontzien garbiketa egunez egingo da, 

08:00etatik 22:00etara bitartean, herritarrei zarata eragozpenik eta bestelako oztoporik 

ez eragiteko. 

Kontratistak bere instalazioetan metalezko upelak sakonki garbitu beharko ditu hilean 

behin. 

- Kontserbatzea eta mantentze-lanak egitea: 

Jarritako edukiontzi guztien kontserbatze eta mantentze OSOAn oinarrituko da 

zerbitzua. Hala, edukiontziak momentu oro bai erabiltzaileek, bai bilketa-

zerbitzukoek erabiltzeko moduan egongo dira. 

Kontratistaren zeregina izango da jarritako olio-edukiontziek izan ditzaketen 

mantenu prebentibo eta zuzentzailearen inguruko lan guztiak antolatzea eta 

gauzatzea. 

Edukiontzien aldizkako mantentze-lanetarako, kontratistak programa bat ezarri 

beharko du. Programa hori Memoria Teknikoan txertatuko da. Programan mantentze 

prebentiboari dagozkion eragiketa guztiak zehaztu beharko ditu. 

Mantentze-lanen barruan, gutxienez, honako hauek egongo dira: 

▪ Edukiontzien egoera funtzionala eta kontserbazioaren ingurukoa aldizka 

berrikustea. Berrikuspena egiteko gutxieneko maiztasuna edukiontzi 

bakoitza husteko maiztasun berbera izango da. 

▪ Barrualdeko upelerako sarbidearen giltzarri eta segurtasun-itxierak 

berrikustea. 

▪ Edukiontzia lurrera lotzeko torlojuak berrikustea. 

▪ Hondatutako edozein gailu ordeztea edo konpontzea. 

▪ Irakurterrazak ez diren edo hondatuta dauden itsasgarriak berriz jartzea. 

▪ Pintada edo graffitiak kentzea, eraginkorrak diren eta edukiontziari 

kalterik egiten ez dioten produktuekin. 

▪ Mailatuak, deformazio edo desdoitzeak eragin ditzaketen kolpeak edo 

talkak izandako edukiontziaren zatiak konpontzea. 

▪ Marra edo pintura zein materiala askatzea eragiten duten zarramazkak 

dituzten edukiontzi zatiak konpontzea. 

▪ Edukiontziaren fabrikatzaileak erabilera eta mantentze-lanetarako 

emandako gidaliburuan jasota dauden lanak gauzatzea. 

Eratorritako beharren arabera programatuta ez dauden mantentze-lanetarako, 

kontratistak atzemandako irregulartasunak 24 orduko epean konpondu beharko ditu, 

gehienez. 

Edukiontziak kontserbatzeko eta mantentzeko zerbitzua egiteko furgoia izango du 

kontratistak. Bertan, langile aditu bat arituko da, eta mantentze-lan prebentibo zein 

zuzentzailearen inguruko edozein konponketa in situ egiteko gailu eta ordezko pieza 

egokiak izango ditu. 

 

- Ordezko piezak: 

Kontratistak jarritako edukiontzietarako ordezko pieza nahikoak izan behar ditu 

nahitaez. Ohiko mantentze-lanetan edo edukiontziak konpontzean beharrezkoak diren 

ordezko piezak ez izateak sor ditzakeen behin betiko atzerapenetatik eragindako 

erantzukizunak bere gain hartu beharko ditu. 

Hondatutako edozein pieza ordezteko edo konpontzeko erabilitako piezak originalak 

izango dira beti; hau da, edukiontziaren fabrikatzaileak hornitutakoak. 

 

- Edukiontzien garbiketa, mantentze-lanak eta kontserbazio-zerbitzuaren antolaketa: 

Enpresa lizitatzaileei dagokie edukiontzien garbiketa, mantentze-lanak eta kontserbazio-

zerbitzua egiteko sistema eraginkorrena proposatzea, proposatutako bitartekariak 

kontuan hartuta. 

Lizitatzaileek Memoria Teknikoan antolaketa-egitasmoa, baliabideak eta langileak 

adieraziko dituzte modu zehatzean, honako alor hauek garatuta, gutxienez: 

a) Edukiontziak garbitzea: 

▪ Edukiontzien garbiketarako eragiketen deskribapen zehatza, upelak barne. 

▪ Erabili beharreko produktuen osagaien deskribapena eta etiketatzea. 

▪ Ibilgailu eta langileei dagokienez, bilketa ekipoen deskribapen zehatza. 

▪ Garbiketa-ibilbideak, behar bezala justifikatuta eta garbitu beharreko 

edukiontziak zehaztuta. 

▪ Garbiketarako egutegia eta ordutegia. 

 

b) Edukiontzien mantentze-lanak eta kontserbazioa: 

▪ Olio-edukiontzien Mantentze-lanei eta Kontserbazioari buruzko Plan 

prebentiboa eta zuzentzailea. 

▪ Egin beharreko mantentze-eragiketen eta horiek egiteko moduaren deskribapen 

zehatza. 

▪ Behar bezala homologatutako ibilgailu eta langile gaituei dagokienez, 

mantentze-lanetarako ekipoaren deskribapena. 

▪ Edukiontzien ordezko piezen stockaren deskribapena. 

 

c) Zerbitzuaren deskribapena hobetzeko behar beste datu. 

 

12. IBILGAILUAK, MAKINAK ETA INSTALAZIO FINKOAK. 

➢ Esleipendunak zerbitzu egokia emateko beharrezkoak diren bitartekari 

materialak izan beharko ditu. 

➢ Zerbitzua momentu oro lan plana garaiz emateko denbora-tarte nahikoarekin 

gauzatzen dela eta sor daitezkeen ezustekoei aurre egiten zaiela bermatu beharko 

dute bitartekari materialek. 

➢ Erabili beharreko material mugikorra zerbitzuaren eskakizunei moldatzen zaiena 

izan beharko da. 

➢ Kontratari lotutako bitartekari material guztiak Mankomunitatearen zerbitzura 

jarriko dira denbora partzialean; hau da, zerbitzua emateko momentuan baino ez. 

➢ Erabili beharreko material mugikor, makina eta tresna zehatz guztiak, eta erabili 

beharreko zerbitzuaren lokal eta guneak, zehatz deskribatuko ditu lizitatzaileak 

Memoria Teknikoan. Bertan, ezaugarri teknikoak, ekipamendua, 

antzinakotasuna eta abar zehaztuko dira, eta beharrezko plano, krokis, eskema, 

argazki eta datu guztiak eman beharko ditu, horiek ahalik eta ondoen 

ezagutzeko. Memoria horretan instalazio finkoen kokalekua eta ezaugarriak ere 

azalduko dira. 

 

13. ANTOLAKUNTZA ETA KONTROL SISTEMAK. 

Kontratistak garaiz emango dizkio Mankomunitateak eskatzen dizkion datuak, 

automatizatuta. Horren helburua da egindako lanak justifikatzea eta kontratatutako 

zerbitzuaren gainean komenigarritzat jotzen dituen kontrolak modu gogobetegarrian 

egitea. 

Kontratistak gailu informatiko arinak izango ditu, Mankomunitateak eskatzen dizkion 

datu guztiak garaiz emateko. Gailu eta sistema horiek bateragarriak izango dira 

Mankomunitateak erabilgarri dituenekin. 

 

Kontratistak hilean behin emango dizkio Mankomunitateari honako hauei buruzko 

datuak:  

a) zenbat edukiontzi hustu dituen,  

b) zein egunetan hustu dituen,  

c) edukiontziak zenbateraino zeuden beterik,  

d) zenbat olio bildu den (gune bakoitzean, eta guztira zenbat, udalerrien arabera 

banakatuta),  

e) zerbitzuan zeintzuk gorabehera izan diren, etab. 

 

Kontratistak, urte hasieran, urtean zehar beteko dituen garbiketa daten aurreikuspena 

aurkeztu beharko dio. Hori bai, hiru hilean behin, burututako zerbitzuaren berri 

(garbitutako edukiontzien, garbiketa-daten eta bestelakoen inguruko datuak) eman 

beharko dizkio Mankomunitateari. 

Halaber, bi hilean behin mantentze-lanetarako eta kontserbazio-eragiketen xede diren 

edukiontzi, jarduera-data, egindako lan eta bestelakoen inguruko datuak eman beharko 

dizkio Mankomunitateari. 

 

Urtean behin txosten bat aurkeztuko du, urte naturala amaitu eta gehienez ere hilabeteko 

epean. Honako hauek bilduko ditu txostenak: 

a) Hileko datuen laburpena: zenbat olio berreskuratu eta birziklatu den, guztira, 

olioa botatzeko gune eta udalerri bakoitzean. 

b) Bildutako olioa eta beste materialak berreskuratzeko zikloari buruzko 

informazio osoa: enpresa kudeatzailea zein den zehaztuko da, eta hondakinak 

onesteko- eta emateko agiriak sartuko dira. 

Kontratatutako zerbitzua Mankomunitatearen etengabeko ikuskapenaren eta zaintzaren 

menpe egongo da. Mankomunitateak egoki iritzitako berrikuspenak egin ahal izango 

ditu, nahi duen momentuan eta tokian. Helburu horretarako, Mankomunitateak 

eskuragarri izango ditu zerbitzuaren ibilgailu, lokal eta bulegoak. Era berean, 

beharrezkoak diren datuak emango zaizkio. Egindako ikuskapenaren arabera, 

Mankomunitateak agindu eta jarraibide zehatzak ezarri ahali zango ditu, eta kontratistak 

horiek bete beharko ditu. 

Mankomunitateak eskatutako agiri guztiak erakusteko beharra izango du kontratistak. 

Bereziki, gizarte-aseguru, lan-arriskuen prebentzio, lan-istripu, aseguru-poliza, 

instalazio eta materialen ingurukoak, eta, oro har, Mankomunitateak erantzukizun 

subsidiarioa ekiditeko ekintza guztiak baimendu beharko ditu. 

Zerbitzuarekin zerikusia duten txosten eta ikerketa guztiak prestatu beharko ditu 

kontratistak, Mankomunitateak hori agintzen badu. 

 

14. KOMUNIKAZIO PLANA 

Esleipendunak komunikazio-plana egin beharko du, herritarrak etxeko olio erabilia 

biltzeko edukiontziak erabili ditzaten sentsibilizarazteko, kontzientziarazteko, eta 

motibatzeko. Hori dela eta, eskaintzarekin batera aurkeztu beharko du plan hori, eta 

bertan zehaztuko ditu proposatzen dituen ekintzak. Plana Mankomunitatearekin adostu 

beharko da, hala edukiei dagokienez nola irudi korporatiboari dagokionez. Burutuko 

diren komunikazio ekintza guztiak Mankomunitateari kostu gehigarri barik zaingo dira. 

 

2025ko irailaren 12an. 

